
సీ. కఱకువెండ్రుకలలోఁ బఱచుమందాకిని సుకుమారదేహంబు స్రుక్కఁబాఱె నవతంసకుసుమమాల్యం బైనశశిరేఖ బ్రహ్మకపాలరంధ్రమునఁ దూఱె

నెట్టియంబుగ బిగ్గఁ జుట్టినపెనుబాము బిగియూడి నొసలిపై డిగఁగ జాఱె

నలికనేత్రముకిత్తి యారజ్యమానమై ఱెప్పలసందుల నిప్పు లుమిసె

తే. నగజభయమందెఁ బ్రమథులు బెగడుగుడిచి, రుపనిషత్తులు ఘోషించె నొక్కపెట్టఁ

గాలకంఠునిమౌళిశృంగాటకంబు, గాండీవంబునఁ దాడింప పాండవుండు. 79



తే. పాండునందనఘనభుజాదండకలిత, చండగాండీవతాడితఖండపరశు

పృథుజటామండలంబునఁ బిండుగట్టి, తాండవం బాడె మున్నేటితరఁగదండు. 80



తే. వింటఁ గొని వ్రేయవ్రేయంగ విసుగు వుట్టెఁ, జెట్టిబిరుదింతె పొమ్మని పట్టి యణఁచె

సురతనూభవునిం బట్టి శూలపాణి, మల్లసంగ్రామకేళిసంభావనముల. 81



క. కపికేతువృషభకేతను, లుపజాతనియుద్ధకౌతుకోత్సాహమునన్

నిపుణతఁ బెనఁగంగఁ దొడఁగి, రుపతాయి న్వేషభాష లుపలాస్యముగన్. 82



తే. తోరహత్తంబునందుఁ బార్థుండు గడిమి, సలిపె నూరులు బీడించె సరభసమున

హరుఁడు సీసాన హత్తించి యర్జునునకు, బరువు గావించె నిశ్వాసపవనమునకు. 83



క. ముక్కంటి కంఠమూలము, డొక్కరమున నిఱికె బార్డుఁడు ప్రబంధుండై

చక్కని ప్రకోష్ఠపీడన, మిక్కిలికనువేఁకి నుఱికె మినుమినుకుమనన్. 84



క. తాఁచుచుఁ బొడుచుచుఁ బడుచును, నేఁచుచు నుడుకుచును బిట్టు నెగయుచు గూలం

ద్రోఁచుచుఁ దూలుచుఁ బెనఁగిరి, ప్రాచీపతిసుతుఁడు హరుఁడు బాహాబాహిన్. 85



శా. నిష్టంకించి శశాంకశేఖరుఁడు గాండీవాయుధుండు న్భుజా

వష్టంభంబులు సిద్ధచారణులు గైవారంబు గావింపఁగా

దిష్టాంతాంతకఘోరమూర్తు లయి సాదృశ్యం బదృశ్యంబుగా

ముష్టిముష్టి రణంబు చేసిరి యసన్మోహప్రకారంబులన్. 86



క. చెమరుచుట యౌడు గఱచుట, బొమ ముడుచుట నిర్వికారమును మును నపరి

శ్రమమును సరిసరిఁ బెనఁగిరి, సమవిషమనియుద్ధకేలి శంభుఁడు నరుఁడున్. 87



క. తాటించెఁ బేరణము నా, స్ఫోటించెఁ గిరీటివక్షము వృషాంకుఁ డతం

డాటోపమఱక పిడికిటి, పోటున ధూర్జటియురంబుఁ బొడిచెం గడిమిన్. 88



శా. అంతం జంద్రకళాధరుండు నిజభాహాగాఢపీడాపరి

శ్రాంతుండై యటఁ బాండుసూతియెదురం బ్రత్యక్షమయ్యెం గృపా

వంతుండై యహిరాజహారములతో స్వర్వాహినీవేణితో

దంతిత్వక్ఫరిధానపల్లవముతోఁ దామ్రజ్జటాపంక్తితోన్. 89

